
	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	



	БЯМБЫН РИНЧЕН 

	 

	ГАР

	 

	Жалвий-ийн дамба-а-а римбүү—ү—ү— чээ—э—э, дар шинж жээ—э—эвар жүр-жээ—э—э—ээг! гэж үдшийн мөргөлийн бишгүүр, чимээгүй нам гүм агаараар маш уянгатай сайхнаар татаж, энгүүн цагт тэр сэтгэл тэнүүн болгогч амарлингуй яруу аясыг сонсон баясаад, нүдээ аньсхийж, уярам таатай эгшгийгнь бахдан чагнасхийж суудаг тэрбээр, оюун сэтгэлийн бүх хүчин юүгээн үйлтгэлдээ зориулсан тул огт ажин сонссонгүй.

	Идээн ундаан, биеийн алжаалыг огт умартан, сэтгэл санаа бодлого юугаан нүдээр үзэж, гараар барих биетэй юм болгох гэж махран оролдсоор, хэв хийж хэдийн гүйцээд, хүрэл найруулан цутгах дээрээ хүрээд, гал хөөргөдөн суух ажээ.

	Үйлтгэлтэй гэж гаднын хүний хөл хориотой арван хоёр ханатай ханхай том бор өргөөндөө шадар шавийнхаа халаа авч, тулман хоёр хөөргийг нэгэн жигд хөдөлгөхөд нь ямархан нэг үлэмж биет амьтан шуухиран амьсгалах мэт шур— шур—шур хийж, галын дөл дурвалзан бадарч, хяс тушаа нүд харахын аргагүй хурц гэрэлтэй бөгөөд үдшийн бүрэг барагт уран түүний том гэгчийн сүүдэр арын хананд тусан, хоёр гарын жигдхэн ээлжилж хөдлөхийг нь дуурайн арвалзахыг шавь нь чимээгүй харж суунам.

	Цогийн гэрэлд Өндөр гэгээний сүртэй том бие цогцос нь тэр бор өргөөнд улам ч сүрлэг харагдаж, олон хоногийн шаргуу үйлтгэлд хүрэн царай нь нимгэрсэн байдалтай, мэлмий нь хөнхийсхийж хацар шанаа нь хонхойсон мэт үзэгдэн, өндөр сайхан магнайд нь гүн бодлын үрчлээс зурайн татаад, энэрэнгүй зөөлөн харцат нүд нь чилсхийсэн шинжтэйг бурзайн гарсан хөлсөө арчихыг умартан, багш юугаан ширтэн, алжаасан биеэ амсхийх зуур харж суухдаа, тэсгэлгүй биширсэн бөгөөд хайрлах байдалтай ажээ.

	Юм урлан бүтээдэг бор өргөөн доторх хамаг юм нь эзэн түүндээ үүрд хагацан одсон ханийг нь санагдуулан гялалзсан ган тулга нь өнгө ортол арчдаг хүрэн бор хөөрхөн гар дахин хүрэхийг хүлээж байгаа мэт, галын хажууд сайхан цайн үнэр ханхлуулж байгаа үзэмж өлзий төгөлдөр хээтэй гоё мөнгөн домбо, дэргэд нь байгаа хүрэн зандан дөрвөн арслан хөлтэй тана шигтгэж хээлсэн ширээ тэр ширээн дээр Сүмэр уулын дөрвөн тив дүрсэлж, голд нь уулсын хан Сүмэр дагийг оюу номин шүрээр хийсэн хээтэй мөнгөн тагтай мөнгөн тагш нь тэр сэтгэл зүрхний хайртай хүний уран гараар бүтсэн юм гэж санахад, гэрийн эзэн урны сэтгэлд дахин энэ  хорвоод тэр хайртан хүнтэйгээ учран уулзахгүй болсон гэж бодоход үнэмшимгүй.

	Хүрэл хайлж эхэлж байгаа цутгуурын ваар саванд хоёулаа хэчнээн мөнгө холин хийж, дуутай сайхан хүрэл найруулан хөөргийг ээлжлэн хөөрөгддөг билээ...

	Заримдаа хүрэл хайлах нь дэндүү удаан мэт санагдаж, яаран босоод, вааран дотор хайлж байгаа төмөрлөгийг хутгахад нь арай түргэн хайлах шиг болдог асан. Тэр хөөрхийд үнэн голоосоо хайртай сүү шиг цагаан сэтгэлтэй ардууд-баруун хомхой хурууныхаа үзүүрт цустай төрсөн учир, дайныг дарж, эртний гучин гурван өрвөлгөтөн, дөчин дөрвөн отготон жаран нэгэн хийртний өшөө авахын бэлгэ тэмдгээрээ Аватай гэдэг хэцүү нэр авсан өндөр өвгийн үед нь Зунхавын шажин номд аргагүй орсон боловч, эртийнхээ бөөгийн ёсоор ертөнцийг үзэгч сэтгэлийнхээ үүднээс домог зохиож, өндөр гэгээний хатан, шарын шинэ шажны бурхан тэнгэрийн хөрөг цутгахад нь орон дэлхийн онгод чөтгөд цуглаад, хөөргийн гал дөлийн илчийг бууруулах гэж хүйтэн хий амьсгалаараа үлээн хөргөж, галыг нь тойрон овооролдож байхад хилэгнээд, ханцуйгаа шамлаж хөл дор нь үймэлдсэн олон онгод чөтгөдийг атга атгаар шүүрэн базаж, царцах гэж байгаа хүрэлдээ хийж, улаан гараараа хутган эргүүлэхэд нь шийгинан шуугинан хэншүү хангинатал шатаад, хүрлий нь дор нь хайлуулж сөнөөд чингэж хайлуулсан хүрлээр цутгасан хөрөг нь тэнгэрийн уран Бишуугармын бүтээсэн хөргөөс сайхан болдог асан гэж хэлэлцдэг үгийг санан мишээсхийтэл, тэр сайхан санаат ардын домогт орсон хайртан хүн дахиж энэ ваарт хүрэл хайлуулан хутгахгүй болсныг санангуут, дотор түмэн гунил дүүрч уран түүний чийрэг гарын тэнхэл тасрах мэт, хөөргийг орхисон тул хясын гал шуугинасхийж аяархан сүүрс алдах мэт анир гарав.

	Хайртай шавь нь чимээгүй өндөсхийгээд хөөргийн дэргэд суун халаа авч хөөргөдтөл уран тэр бээр бяралхаг гараараа хүрэн зандан ширээн дээрх аяганы таг авч галын дэргэд сайхан шар тос задийн үнэр ханхлуулан түг түг—түг, түг түг—түг гэж буцалж байсан домботой цайнаас хийгээд магнайн хөлсийг арчин, тансаг амт бүрдсэн тэр сайхан цайнаас нэг балгаад аман дотор задийн аятайхан үл мэдэг амт маш таатай нь, өнөөх хайртай хүн, шавьд нь задь найруулсан цай чанах арга зааж өгсөн нь санагдаж, орчин тойрны юм бүхэн, тэр хөөрхийтэй түмэн хэлхээтэй нь энэ насанд дахин уулзахын хувь олдохгүй гэхэд юутай хэцүү...

	— Би танаас түрүүлэх учиртай хүн. Насаараа намайг үзэн ядаж, нүд шүдээ үзүүрлэдэг энэ ламас, Таны багш шавь мухар толгойтны дунд өнчрөн хоцорч амьдаар тамаа эдэлж явсны минь хэрэг юү байх вэ. Зунхавын гэгээний номносон Боди мөрийн зэргийг над мэтийн үтэл төрөлхтөн дагахын эрхмийг ухааравч, сэтгэл дагахгүй. Тэр мөрийг нь дагавал энэ нарт сайхан ертөнцөд хамгийн хайртан таныгаа тэвчих сэтгэл барих болно.

	Би яаж Таныгаа тэвчих вэ? Дорд амьтан намайг номын сахиус өршөөн үзэх биз. Таны дэргэд байхад над өөр юм ч хэрэггүй. Бод мөр ч гэж сэтгэлд орохгүй. Бурхан бодисад ч гэж сэтгэлд минь орохгүй. Танд бие, хэл, сэтгэлээ өргөсөн өчүүхэн намайг Бурхан бодисад байдаг бол өршөөн нигүүлсэлгүй даан чиг яах вэ? гэж би охор мөчид сэтгэлдээ боддог.

	Өвгөд дээдсийнхээ онгод чөтгөд гэдгээс ч би Танд сэтгэлтэйгээ таны дэргэд жаргалтайгаа нуухгүй. Төрсөн биеийн хоёр нүд, ганц таны зүг ширтээстэйг түмэн нүдэт төрийн сүлд, хаанаас андах аж. Өтгөс дээдсийн сүлд онгод чөтгөд нь байдаг л юм бол нэгэн цагт миний л адил халуун амьтай, бүлээн цустай  байсан хойно  хэдий хий биетэн, хэншүү идээтэн боллоо  ч гэсэн, мах  ясанд төрсөн хүний зовол жаргалыг мэдэх мэдлээ, хаанаас алдаж, намайг нүд шүд үзүүрлэн үзэх аж! гэж нэгэн намуун тогтуун намрын сайхан үдэш чин зүрхнийхээ үгийг хэлсэн нь  сэтгэлд урган тодорч чихэнд  чимэг болсон аяархан дуу нь дуулдах шиг болоод таван өнгөт энэтхэг хивээр манлайн  хөлсийг нь арчин сэрүүцүүлэх шиг болсонд  яаран  нүдээ нээн үзвээс өрхөөр зөөлөн  салхи  сэвшин  татаж, халууцсан тэргүүнийг сэрүүцүүлэх ажам.

	Дотно шадар шавь нь тулман хөөргийг нэгэн жигд хөөргөдөн, уран багш  юугаан бишрэхүй нүдээр хайрлан харж, ваар дотор хүрэл хайлан боловсрох чимээ байдлыг нь  андахгүй  болсон  чихэнд үдшийн нам гүмд мэдэгдэх  тул тэргүүн дохимогц, шавь нь  яаран босоод  хоёул тэр ваарт  хайлж гүйцсэн  хүрлийг хэвд цутгаж эхэллээ. Гоожин орж байгаа байдлыг нь чагнан ажвал өө сэвгүй тун сайхан болохын шинж мэдэгдэх тул багш шавь хоёрын царайд баярын тэмдэг тодорч, хичээн оролдсон бүтээл урагштай болж байгаад биеийн алжаалыг хэдийн умартжээ.

	Хэвийн амсраар хүрэл мэлтгэнэн үзэгдмэгц цутгаахыг яаран зогсож үрчлээтэн өрөмтөхийг нь харж нэгэн хэсэг ажиж байгаад ваараа хойш тавин гэдрэгээ сууж шавь нь өврөөсөө хүрэн модон аяга гаргаад мөнгөн домбоноос цай хийж, хөлсөө арчин, цангасхийсэн байдалтай үлээн соролхийлэв.

	Уран тэрбээр, зандан ширээн дээрээс аягаа авч зөөгөрсөн цайгаа хэд  хэд оочоод, ар дахь авдар дээрээс, мөнгөн очиртой хүрэл хонхоо авч дуугаргаваас удалгүй гадаа  зөөлөн ултай гуталт хүн алхан айсах чимээ гарч угаалын гадур, хумхтай ус барьсан зам орж ирээд, үүдэн тушаа гадураа тавиад хумх барин зогсов. Уран тэрбээр урлах дархлахад өмсдөг баринтгаа тайлж гар нүүрээ угаагаад шавьдаа зай талбин хойморт тавиастай дээлээ өмсөөд, амсхийн суутал, зам  тавагтай мах, будаатай мах, будаатай  шөл авчраад  чимээгүй гарч одов.

	Уран тэрбээр хоолноос ам хүрсэн болоод, цай аягалбаас шавь нь домбоны бариулаас яаран барилцаж, багшийнхаа аяганд цай хийлцэж өгөөд нам дуугаар,

	— Багш, Та зооглохгүй яагаа вэ? гэхэд нь,

	— Цадлаа — чи минь ид гээд шавийн хоол идэж суухыг нь харахдаа гурвуулаа орой хийж байсан ажлаа хойш тавиад зэрэгцэн сууж, хоолоо чимээгүй иддэг байсан нь санагдаж том бор өргөө улам ч ханхай хоосон болсон шиг. Нүдэнд бас хүрэн зандан шиг өнгөтэй, үрчлээ болсон нүүртэй төвөд шадар хамба цоржийн баяр дарагдашгүйн шинж тодорч, хамар дор хөндлөн хөх сорви шиг жимийгээстэй нимгэн уруул нь шар шүдээ цухуйлган, хоёр завж нь мэлхийн ам шиг чихэндээ тултал дарвайж инээмсэглэх байдалтайгаар борви дээрээ бохилзон угтаж, урьдынхаас өмнөө байдлаар тосон ёсолсон царай байдал нь үзэгдэх шиг болж хамбыг дагасан төвөд лам нарын царайд эчнээгээр таваа ханасан байдал нь гашуудал шингээсэн шадар шавийн царайгаас этгээд хачин үзэгдсэнд зүрх шимшрэн, учрыг асуултгүй мэдээд өргөөндөө орвоос хайртан хүний орон дээр Зунхавын багш Жанчүбээмийн навчин Банзрагч судар тавиастай нь үүд сөхөнгүүт нүдэнд торсон нь сэтгэлд ургалаа.

	Ёсны хэдэн үг сольж, амар мэндийг мэдэлцээд замыг цай унд авчран барьтал,

	— Хэзээ нас барав? Бие нь яасан бэ? гэж асууваас, өвгөн төвөд хамба алга хавсран өчиж,

	— Гурав хонолоо.

	— Одоо хаа байна.

	— Монгол ёсоор нь энгэр дээр тавьсаан.

	— Намайг хэзээ хэзээгүй буцаж ирэхийг мэдэж байгаад, хүлээхийг яасан улс вэ? Эднүүстээ олигтойхон унаа бушуухан бэлдээд өгөгтүн. Тавьсан газрыг нь надад зааж өгөг!

	Шалхгар шалхгар төвөд хамба, цорж нар, тушаал мяндаг ихтэйдээ эрдэж хөдөлбөл, морины номхныг сугадуулан түшүүлж байгаад унаж, хөтчөөр хөтлүүлж явдаг заншилтай байжээ. Гэтэл өндөр гэгээний унтууцан зарлиг болсонд агтчин, аль л хурдан сайн морь яаран бэлдэж, гэгээн өөрөө моринд гайхалтай сайн тул Халх замбуулинд хамгийн дотно байсан сэтгэл зүрхнийхээ тэр хөөрхийг тавьсан газрыг нь үзэх асан гэж нисэн довтолгосонд, хамба цорж нар арга буюу хулан тахь шиг хурдан моринд тэсгэлгүй айн эмээн мордож ойчин унуузай хэмээн аман дотроо залбирал уншин дагаж давхив.

	Өндөр гэгээн тэдэнд гүйцэгдэхгүй түрүүлэн давхиж одвоос, хээрийн нохой шувуу ганц баруун гарыг нь үлдээснийг буун харайж, шүүрэн аваад, номхон гэгчийн моринд хүнээр чүү чамай түшүүлэн мордож, хөтлүүлэн алхуулж явдаг бүдүүн бүдүүн төвөд лам нарыг хар хурдаар давхисандаа ангалзан амьсгаадаж, арайхийж мориноосоо буутал нь хив хадгаар тэр огт өнгө хувираагүй гарыг нь ороогоод,

	— Ар газар намайг дурсдаг хүн байгаа цагт энэ гарыг нь хадгалж байгтун гэж шавьдаа бариулаад, эргэн мордож буцан давхихад хойноос нь хоцорч болохгүй тул хөтчөөрөө цулбуураа бариулаад, хоёр гараараа бүүргээ базан атгасан лам нар, тэвдэн сандарсан царай нь уран түүний нүдэнд үзэгдэх шиг боллоо.

	Шадар дэргэдийн лам нар ганц дургүй хүн нь далд орлоо гэж битүүгээр тавлаж байхад, харц гаралтай хатанд нь халуун элэгтэй, сүүн цагаан сэтгэлтэй ардууд, хайртан түүний баруун гар нь бор өргөөндөө хив хадагт ороолттой буцаж ирсний нь сонсоод, өгөөмөр, уран баруун гар нь үеийн үед ар газар уран хүн тасрахгүй амны хишиг барагдахгүйн бэлгэ тэмдэг боллоо гэж хэлэлцсэнд өргөн түмний хайр хүлээсэн, түүнийхээ дурсгалд хорин нэгэн Дар эх бүтээнэ гэж зориод, хорин Дар эхийн хошоод төө өндөр хөргийг цутгах хэв хийхдээ эртнээс нааш алс хол Энэтхэг орны эмэгтэйн дүр царайтай байдлаар нь барин урлаж, гагцхүү догшин дүрийг нь, өнөөх хамба цорж нараа санахдаа уламхан ч ширүүн дүртэй болгож бүтээгээд хорин нэгдүгээр гол том дүрийн хэвийг хичээн хийхдээ, уран барималчийн хуруу нь өөрийн эрхгүй санаанаасаа гардаггүй түүнийхээ биеийг нь, нүдэнд үзэгдэх сайхан царайг нь босгоод ирэхэд, шадар шавь нь үзүүт, зовох баярлах байдал царайд нь ив илхэн мэдэгдээд, баримлын уруулд нь нууц төгөлдөр мишээл, сэрүүн тунгалаг үеийнхтэй нь эгээ нэгэн адилыг гайхан, нүд шилжүүлэлгүй уяран харахад нь санаа авч, хөл цам хориод хамба цорж нарыг үл оруулан хичээсэн үйлтгэлийн нь шувтарга нь болж байгаа тэр орой сэвгүй сайхан цутгуур болохын шинж тэмдэг мэдэгдсэнд маргааш хүрэл царцсан хойно ямар болохыг үзэх асан гэж сэтгэл маш яаран суутлаа, шавийн алжаасан царайг хараад,

	— Очиж амар. Би эндээ цутгасан юмаа харж хононо гэхэд нь,

	— Би энд үлдэж харсу. Та хойд өргөөндөө морилж нойрс гэж машид гуйсан байдалтай харж, үгүй гэж хэлэхээс нь урьтах гэсэн байдалтай яаран өчрүүн, — Би чадлаараа хэвийг тордож хононо. Миний өчүүхэн зүтгэл бас эцэст нь хүртэл оролцог л доо, багш аа! гэхэд нь, үгүй гэж хэлж чадсангүй, баруун ханын ёроолд хилэнт номхон дүртэй хорин Дар эхийн хөрөг, маргаашийн өглөөний өөд улаан нарнаар хорин нэг дэхийгээ хэвээс гарч тодрон үзэгдэхийг хүлээж байгааг хараад, толгой дохин босоход нь, шавь нь хорготой дэн барин хойд өргөөнд зам удирдан гаралцав.

	Их өргөөнд чив чимээгүй. Энэтхэг хүжийн нарийн сайхан үнэр ханхлан, мөнгөн голтонд зул хэдийн бадамлан, зулын ширээнээс доогуур бараг сүүдэртэй их өргөө эзгүй ханхай хоосон болсон юм шиг. Баруун хананд байгаа орныхоо тэнд очоод, шавиа дэнгээ аваад яв гэж одуулаад урд гэрийн зүг алхан очиж, дэнгээ газар тавих чимээ нь шөнийн нам гүмд тодхон дуулдаж, өрхийн оосор пад падхийж, том өрх татах анир сонсон, өрхөө хошуулдаж байгаа юм байна гэж чагнасхийн, оронд орж хэвттэл, бадамласан зул ч бөхөв. Харанхуйд өөдөө харж хэвтэхэд нь унь харагдах мэт болж, бие чилэн ядарснаас чингэж байна гэж бодон, нүдээ анин хэвтэж, түгшүүртэй энэ цагт олон намайг сэтгэлээрээ даган харж, Даранадын хувилгаан гэж бишрэн үздэг. Би, та нарын нэгэн адил мах ясанд төрсөн та нарын адил төрөлхтөн тэгэхэд үл итгэн, намайг мэддэг, сэтгэлийг минь мэддэг ганц хүн, ганц хайртай хүн хагацан одлоо. Даранадын хувилгаан ч гэж нэг их боддоггүй, хан их язгуурт ч гэж боддоггүй, гагц сэтгэл зүрхний хайртан хүн гэж санадаг, хүн гэж намайгаа үздэг, түүгээрээ сэтгэлийн минь түшиг болсон хүн, мөнх бусын дүр үзүүлж, хагацан одсон... эсвэл хагацуулан одуулсан ч юм уу? гэж санангуут, өнөөх төвөд хамба, цоржийн тайган хүн шиг сахалгүй, нарийн уруултай хоёр завж нь сунаж, мэлхийн ам шиг ам гаргасан, номч хүн гэхэд, ном үзэж чээж нимгэрсэн, хүн амьтныг тэгш энэрэн үзэх нинжин сэтгэлтэй болсны шинж огт үгүй далдуур эчнээ муу гэм хорын сав болсон тэмдэг тодорсон аягүй хүйтэн наанаа өнгөц хуурамч инээмсэглэхүй байдалт тавлангуй царай нь бүлтэс үзэгдэх шиг болсонд харанхуйд нүдээ нээн, ядарч чилсэндээ, сэтгэлд зовуурьтай болсондоо элдэв юм үзэгдэн санагдаж байна гэж бодсоор, энэтхэг төвөдөөр ном үзэж, ном заалгаж, номын ёсоор сэтгэж явахыг хичээсээр ирсэн боловч, гэрээс гарсан нэртэй боловч, гарч чадаагүй, хамаг амьтныг энэрэн хайрлаж, үзэх ёстой боловч, амьтан дотроос ард монгол нь илүү хайртай санагдаж, тэр дотроос одоо үүрд хагацсан тэр хөөрхий бээр нэн хайртай аж. Хэдийгээр номын утгыг ухаанаараа ойшоон, бусдын зовол гунилд тайтгаруулан тохинуулах сургаал номлолын үг хэлж оройн чимэг олны охь манлай багшийн дүр үзүүлж байхад өөрөө ч чингэж байх учиртай юм гэж, түмэн олон ч тийм л байх ёстой юм гэж үздэг байсан аваас өөрийн биед тэр хагацал гунилын зовлон тушаагаад ирэхэд, чээж дүүрэн номын үг сургаал байсан ч, нэгэн хэсэгтээ тус болдоггүй юм байна даа. Хүрээ сангаар дүүрэн ном шүтээн байснаас ганц тэр хайртан хүний үнэн сэтгэлтэйн гэрэл туурга нэвт гийсэн ганц сайхан харц нь илүү байх санж дээ! гэж мах цусанд төрсөн хүний сэтгэл, энэтхэг багш нарын, энэтхэг төвөд монгол гүн ухааны ном судрын сэтгэхүйн эргээс зовлонгийн үерийн ус мэт халин халин давах гэж байхыг хоёрдмол сэтгэлийн нүдээр харж байгаа мэт сонин санагдаж бодсоор, нэг мэдэхээ нойрт автагджээ.

	Эрт босох нь багын заншил тул, өглөөгүүр гэрийн хаяанд хөлийн чимээ нойр дундаа сонсоод, шавийнхаа гишгэж явахыг таньж нүд нээн, яаран өөд болоод сэрснээ мэдэгдэн ханиагаад хувцаслатал, өрх сөхөгдөж, угаалгын гадур, устай хумх барьсан шавь нь орж ирээд, өглөөний амгаланг эрэн, үүдэн тушаа хүлээн зогсож, багшийгаа гадаалаад ирэхэд гар дээр нь ус хийж, номын ширээний өмнө хүж барьтал, зам цай идээ барин орж ирээд, уран бээр өглөөнийхөө хоол төдхөн идэж гүйцээд, урладаг урд өргөөндөө орж, ажлынхаа баримтаг өмсөн, шавийнхаа хамт хэвээ задлан цутгасан хөрөг дүрийг гаргаваас дэлим хяраатай хэмжээний тэр хөрөг, бие гоо тэгш, царай дүр нь амарлингуй, уруул завжны тушаа битүү мишээсхийсэн байдалтай. Өглөөний зөөлөн гэрэл өрхөөр тусан тэр хагацан одсон сайхан хүний бие сэтгэлийн ариуныг мөнхжүүлсэн уран түүний бүтээл амилах мэт, соньхон бахтай харагдах ажээ.

	Эрдэмтэй номтой, эрх их мяндагтай төвөд монгол том лам нарын нүдний булангаар хялайн үздэг, одоо бор өргөөнд хив хадгаар ороосон ганц баруун гарын төдий л үлдсэн, эгэл харц язгууртай энгийн монгол эмэгтэй нэгэн түүний дүрийг ингэж бурхан тэнгэрийн дүр болгон бүтээсэн уран түүний эрин үеэсээ хэтийдсэн их зориг зүрхийг гэнэт ухааран сүвлэж, шавь нь багш юугаан өлмийн тоосноос сэтгэл хөдлөн адис авбаас уран тэрбээр, ер бусын гэрэл гийсэн нүдээр хөргийг харж аман дотроо,

	— Энэ миний сүүлчийн бүтээл! гэж өгүүлэв.

	Өтгөс монгол өвгөдийн аман домгийг эвлүүлэн бичигчийн өгүүлэх нь: Өндөр гэгээн гэж алдаршсан уран түүний насан явдлыг түүх судрын хүн улс төр, түүх судрын үүднээс тэнсэн үнэлэх нэгэн зүйн зэрэгцээгээр уран цоолборлогч бүтээлчийн хувьд нь урлагийн хүн бас тэнсэн үнэлэх нэгэн зүй буй үүнд, түүний уран бүтээл туурвих үйлд нь холбоотой сэтгэл зүрхний нь хүн, мөн адил уран цоолборлогч дархан бөгөөд дэргэдийн олон том лам нарт дургүйцүүлэн, намтар бичигч лам нарын зохиолд нэрийг нь хүртэл зориуд үл оруулан, эгэл олон ардын хүндэтгэн хайрлах сэтгэлээр нэрийг нь үл дурдах ёсыг далимдуулан, тэр эмэгтэйн нэрийг нь хойч үед умартуулан орхигдуулсан боловч, дурсгал нь ардын домогт үлдэж, дүр нь уран түүний бүтээлээр мөнхжиж, манай эринээс өмнөх эртний герегийн Праксител гэдэг уран цоолборлогчийн герег эмэгтэйн аль сайн сайхны эрхэм бие бялдраар Венүс гэдэг Цолмон охин тэнгэрийнхээ дүрсийг бүтээсэн нь орчин үеийн дэлхий дахинд урлагийн хүнийг гайхуулж, дундад эртний италийн уран зураач, цоолборлогч Буонарроти Микел-Анджелын хосгүй сайхан гэж гайхуулсан Христосын эх дагинын дүрийн эх болгож итали эмэгтэйн охь манлай сайн сайхныг үлгэр загвар болгож, христостны шүтээн бүтээснийг орчин үеийн урлагийн судлалтан бүхэн суут их уран хүн, хүний сайхныг эрин цагийнхаа байдлаар тэнгэр сахиус гэж бүтээхдээ чухамдаа гоо сайхны үүднээс хүний сайн сайхныг дээдлэн бүтээсэн хэрэг гэж түүнд нь гайхан, түүний нь эрхэм чухал болгодог аваас, арван долоодугаар-наймдугаар зууны монгол оронд ч бас тийм үзэгдэл байсан нь эртний герег Праксител, дундад эртний итали Микел-Анджелын адил санаа, шарын шашин ноёрхлын туйлд гарч байсан цагт, тэр шашны нэгэн том хүн, уран авьяас сэтгэлийн хүчээр эрин цагийнхаа хүлээсэнд уран санаа бүтээл дарагдсангүйн гэрч үлдээсэн нь, хойч өдрийн олон улсын урлагийг судлахад монголын урлагийн үйлд сонин дурсгалт зүйл үлдээж, италийн дундад эртний алдарт уран зураач Рафаэл гэгчийг Микел Анджелотой мөр зэрэгцсэн бүтээлүүдээс нь Христосын эх дагиныг дүрсэлснийг гайхаж, түүний нэгэн үеийн Да-Винчи Леонардын Жоконде буюу Монне Лизе гэдэг эмэгтэйн нигууц төгөлдөр мишээлийг гайхан бахдаж өдий төдий ном зохиол хийсэн урлагийн судлалтан, нэр нь лам нарын аргаар огт мартуулсан бөгөөд өндөр гэгээний бүтээсэн дүрээр нь мөнхжин үлдсэн хөргийн битүү инээмсрэн буй мишээлийг Жокондийн мишээлийн нэгэн адил сонирхож судлалтан судалж, яруу найрагч нар найраг бичих нэгэн цаг эрхгүй бий гэж бодоод, монгол харц эмэгтэйн гоо бие бялдар, сайхан дүр сэтгэлийг нь хүрэл цутгамалд мөнхжүүлсэн хөргийг нь музейдээ үзэх бүр, домог түүхийг нь бичих юм сан гэж гучин илүү жил бодон санаж явдгаа одоо чадан ядан эвлүүлж, монгол ардын соёл урлагийн түүхэнд холбогдолтой тэр нэр үл мэдэгдэх эмэгтэйн хөрөг дүр хэрхэн бүтсэн өвгөдийн домгийг эвлүүлэгчээ болж бичлээ.

“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номын гарчиг:

	 

	Бөхийн Бааст

	Хаш аяга

	Алтайн хөх дөнөн

	Ногтруу

	 

	Содномбалжирын Буяннэмэх

	Гайхамшигт учрал

	 

	Ламжавын Ванган

	Жож Сэрээнэн

	 

	Шанжмятавын Гаадамба

	Тэрэгчийн хүү

	Элбэг дээл

	 

	Цэндийн Дамдинсүрэн

	Шарав Норов хоёр

	Чөтгөр

	Хачин хурим

	 

	Санжмятавын Дашдэндэв

	Сувдан гутлын хэрэг

	 

	Сормууниршийи Дашдооров

	Оргодол

	Амрагийн модон хутга

	Сономын нэгэн баяр

	Энх улирал ханхлахад

	 

	Дожоодорж

	Хачин хүн

	Толгой

	 

	Чадраабалын Лодойдамба

	Гэрээслэл

	Шаргачин

	Солонго

	 

	Дэмбээгийн Мягмар

	Үүлэн хүний сургаал

	Бууршгүй сэтгэлийн илч

	 

	Нанзадын Надмид

	Хөвчийн зочин

	 

	Донровын Намдаг

	Үрэгдсэнийг хүлээгч

	Эрхэм зураг

	 

	Дашдоржийн Нацагдорж

	Хуучин хүү

	Соёлыг гайхав

	Ламбагуайн нулимс

	Харанхуй хад

	Хөдөө талын үзэсгэлэн

	Үүрийн жавар, уурын чимээ

	Хаврын сайн өдөр

	Шувуун саарал

	 

	Шагдаржавын Нацагдорж

	Хаврын нэг өдөр

	Нутгийн дуу

	 

	Чойжамцын Ойдов

	Чөтгөртэй бууц

	 

	Эрдэнэбатын Оюун

	Монхор

	Улаан дээлт хүүхэн хэн бэ?

	 

	Бямбын Ринчен

	Гар

